СЕПТЕМВРИЙ


1. {+} Начало индикта, сиречь Новаго лета. И память преподобнаго отца нашего Симеона Столпника и архимандрита, и матере его Марфы. Собор Пресвятыя Богородицы, иже в Миасинстей обители. Святаго мученика Аифала. Святых мучениц 40 жен и святаго Аммуна, диакона, учителя их. Святых мученик Каллисты, Евода и Ермогена, самобратий. Праведнаго Иисуса, сына Навина.


Тропарь индикту, глас 2.


Всея твари Содетелю, времена и лета во Своей власти Положивый, благослови венец лета благости Твоея, Господи, сохраняя в мире люди и град Твой молитвами Богородицы и спаси ны.





Кондак, глас тойже.


В вышних Живый, Христе Царю, всех видимых и невидимых Творче и Зиждителю, Иже дни и нощи, времена и лета Сотворивый, благослови ныне венец лета, соблюди и сохрани в мире град и люди Твоя, Многомилостиве.





Тропарь преподобному Симеону, глас 1.


Терпения столп был еси, ревновавый праотцем, преподобне: Иову во страстех, Иосифу во искушениих, и безплотных жительству, сый в телеси, Симеоне отче наш, моли Христа Бога, спастися душам нашым.





Кондак, глас 2.


Вышних ищай, вышним совокупляяйся, и колесницу огненную столп соделавый: тем собеседник Ангелом был еси, преподобне, с ними Христу Богу моляся непрестанно о всех нас.


Богородичен, глас 1.


Радуйся, обрадованная Богородице Дево, Пристанище и Предстательство рода человеческаго, из Тебе бо воплотися Избавитель мiра: Едина бо еси Мати и Дева, Присноблагословенная и Препрославленная, моли Христа Бога, мир даровати всей вселенней.





2. Святаго мученика Маманта. Преподобнаго Иоанна постника, патриарха Константиняграда.


Тропарь мученику общий.





Кондак, глас 3.


Подобен:Дева днесь:


Жезлом, святе от Бога Тебе данным, люди твоя упаси на пажитех живоносных, звери же невидимыя и неукротимыя сокруши под ноги тя поющих, яко вси иже в бедах, предстателя тя тепла, Маманте, имут.





3. Святаго священномученика Анфима, епископа Никомидийскаго. Преподобнаго Феоктиста, спостника великаго Евфимия.


Тропарь священномученику Анфиму общий.





Кондак, глас 4.


Подобен: Вознесыйся:


Во священницех благочестно пожив, и мучения путь скончав, идольская угасил еси служения, поборник быв твоему стаду, Богомудре. Темже тя и почитаем ныне, тайно вопиюще: от бед избави нас твоими молитвами, приснопамятне Анфиме.





Тропарь преподобному Феоктисту, глас 8.


Слез твоих теченьми пустыни безплодное возделал еси, и иже из глубины воздыханьми во сто трудов уплодоносил еси, и был еси светильник вселенней, сияя чудесы, Феоктисте, отче наш, моли Христа Бога спастися душам нашым.





4. Святаго священномученика Вавилы, епископа Антиохийскаго. Святаго пророка и Боговидца Моисея.


{+)} Обретение мощей иже во святых отца нашего Иоасафа, епископа Белгородскаго, чудотворца.


{+)} Иконы Пресвятыя Богородицы Неопалимая Купина.





Тропарь священномученику Вавиле общий.





Кондак, глас 8.


Подобен: Яко начатки:


Яко благочестия проповедника, и страдальцев утверждение, Церковь славит тя, Вавило славне, освещаема днесь: но яко имея дерзновение ко Господу, в мире совершеннем величающыя и восхваляющыя тя сохранити Христу молися, о многострадальне.





Тропарь пророку Моисею, глас 2.


На высоту добродетелей возшел еси, пророче Моисее. и сего ради сподобился еси видети славу Божию. Скрижали благодатныя закона прият, и начертаний благодать в себе нося, и пророков был еси честная похвала, и благочестия великое таинство.





Кондак, глас 2.


Лик пророческий с Моисеем и Аароном веселием днесь веселится, яко конец пророчествия их на нас исполнися: днесь сияет Крест, имже нас спасл еси. Тех молитвами Христе Боже помилуй нас.





Тропарь святителю Иоасафу, глас 3.


Святителю Христу Богу возлюбленне, правило веры и образ милосердия людем был еси, бдением же, постом и молитвою яко светильник пресветлый просиял еси, и прославлен от Бога явился еси: телом убо в нетлении почивая, духом же Престолу Божию предстоя, чудеса преславно источаеши. Моли Христа Бога, да утвердит Отечество наше в Православии и благочестии и спасет души наша.





Ин тропарь, глас 2.


Молитвенниче издетства преизрядный, Богоизбранный святителю Христов Иоасафе, правило веры и образ милосердия благочестным житием всем являеши, и с верою к тебе притекающим обильно исцеления источаеши. Моли Христа Бога, да утвердит в державе Российстей правоверие, мир и благочестие, и спасет душы наша.





Кондак, глас 8.


Многоразличныя подвиги жития твоего кто исповесть? Многообразныя милости Божия тобою явленныя кто исчислит? Дерзновение же твое у Пречистыя Богородицы и Всещедраго Бога добре ведуще, во умилении сердечнем зовем ти: не лиши и нас твоея помощи и заступления, святителю Христов и чудотворче Иоасафе.





Тропарь Пресвятей Богородице, глас 4.


Иже во огни купины неопалимыя, древле Моисеем виденныя, тайну воплощения Своего от Неискусобрачныя Девы Марии Прообразовавый, Той и ныне яко чудес Твоих и всея твари Создатель икону Ея святую чудесы многими прослави, даровав ю верным во исцеление недугом и в защищение от огненнаго запаления. Сего ради вопием Преблагословенней: Надеждо христиан, от лютых бед, огня и грома избави на Тя уповающия, и спаси души наша, яко Милосерда.


Ин тропарь, глас тойже.


Иже в купине огнем горящей и несгораемей, Показавый Моисеови Пречистую Твою Матерь, Христе Боже, огнь Божества неопальне во чреве Приимшую  и нетленну по Рождестве Пребывшую. Тоя молитвами пламене страстей избави нас и от огненных запалений град Твой сохрани яко Многомилостив.


Кондак, глас 8.


Предочистим чувствия душ и телес наших, да видим таинство Божественное, образно явленное древле великому во пророцех Моисею купиною, горевшею огнем и не сгаравшею, в нейже Твоего безсеменнаго Рождества, Богородице, предвозвещение исповедуем и, благоговейно покланяющеся Тебе и Рождшемуся от Тебе Спасу нашему, со страхом вопием: радуйся, Владычице, Покрове, и Прибежище, и Спасение душ наших.





5.{6} Святаго пророка Захарии и праведныя Елисаветы, родителей Иоанна Предтечи.


Тропарь пророку, глас 4.


Священства одеждею обложен, премудре, по закону Божию всесожжения приятна священнолепно приносил еси, Захарие, и был еси светильник и зритель тайных, знамения в тебе благодати нося явственно, всемудре, и мечем убиен быв в храме Божии, Христов пророче, с Предтечею моли, спастися душам нашым.





Кондак, глас 3.


Подобен: Дева днесь:


Пророк днесь и священник Вышняго, Захария предложи Предтечев родитель трапезу своея памяти, верныя питая: питие бо правды всем растворив, сего ради скончавается, яко Божественный таинник Божия благодати.





6.{6} Воспоминание бывшаго от Архистратига Михаила чудесе в Колоссаех, еже есть в Хонех. Святаго мученика Евдоксия и иже с ним. Преподобнаго Архиппа.


Тропарь Архистратигу Михаилу, глас 4.


Небесных воинств Архистратиже, молим тя присно мы недостойнии, да твоими молитвами оградиши нас кровом крил невещественныя твоея славы, сохраняя нас, припадающих прилежно и вопиющих: от бед избави нас, яко чиноначальник Вышних Сил.





Кондак, глас 2.


Архистратиже Божий, служителю Божественныя славы, Ангелов начальниче и человеков наставниче, полезное нам проси, и велию милость, яко безплотных Архистратиг.





7. {6} Предпразднство Рождества Пресвятыя Богородицы. Святаго мученика Созонта.


{D} Иже во святых отца нашего Иоанна, архиепископа Новгородскаго, чудотворца.


Тропарь предпразднству, глас 4.


От корене Иессеева и от чресл Давидовых Богоотроковица Мариам раждается днесь нам: радостию бо радуются всяческая и обновляются. Срадуйтеся купно небо и земля, восхвалите Ю отечествия языков. Иоаким веселится и Анна торжествует зовуще: неплоды раждает Богородицу и Питательницу жизни нашея.


Кондак, глас 3.


Подобен: Дева днесь:


Дева днесь и Богородица Мария, Чертог Безконечный Небеснаго Жениха, раждается от неплодове, Божиим советом: Колесница Слова благоукрашется. На сие бо преднаречеся Божественная Дверь, и Мати Сущия Жизни.





Тропарь мученику общий, глас 4.


Кондак, глас 2.


Истиннаго и Богомудраго мученика, страдальца благочестия искуснаго, сошедшеся днесь, велегласно восхвалим, Созонта таинника благодати, исцелений дателя богатейшаго: молит бо Христа Бога о всех нас.





Тропарь святителю, глас 8.


Днесь светло красуется славнейший великий Новград, имея мощи твоя в себе, святителю Иоанне, яко солнечныя лучи испущающыя, и подающыя исцеления притекающым с верою к раце мощей твоих. Молися Христу Богу, избавити град сей невредим от варварскаго пленения, и междуусобныя брани, и огненнаго запаления, святителю Богомудре и чудоносче, небесный человече и земный Ангеле: да сошедшеся любовию в память твою, светло празднуем в песнех и пениих радующеся, и Христа славяще, тебе таковую благодать Даровавшаго исцелений, и великому Новуграду заступление и утверждение.


Кондак, глас 4.


Подобен: Вознесыйся:


Возвселися явленно честная Церковь Христова в память днесь приснословущаго святителя Иоанна, от великаго Новаграда возсиявшаго, и всю страну удивившаго преславными чудодеянии, и всеми добродетельми украсившагося. И по преставлении бо честное тело его обретеся нетленно, источающее велия чудеса. Темже зовем ему: о всеблаженне, моли Христа Бога непрестанно о всех нас.





8. {(+)} РОЖДЕСТВО ПРЕСВЯТЫЯ ВЛАДЫЧИЦЫ НАШЕЯ БОГОРОДИЦЫ И ПРИСНОДЕВЫ МАРИИ.


Тропарь, глас 4.


Рождество Твое, Богородице Дево, радость возвести всей вселенней: из Тебе бо возсия солнце правды Христос Бог наш, и разрушив клятву, даде благословение, и упразднив смерть, дарова нам живот вечный.





Кондак, глас тойже.


Иоаким и Анна поношения безчадства, и Адам и Ева от тли смертныя свободистася, Пречистая, во святем Рождестве Твоем. То празднуют и людие Твои, вины прегрешений избавльшеся, внегда звати Ти: неплоды раждает Богородицу и Питательницу жизни нашея.








9. Святых и праведных Богоотец Иоакима и Анны. Святао мученика Севериана.


{D} Преставление преподобнаго Иосифа, Волоцкаго чудотворца.


{D} Обретение и пренесение честных мощей иже во святых отца нашего Феодосия, архиепископа Черниговскаго, новаго чудотворца.


Тропарь Богоотцем, глас 2.


Праведных Твоих, Господи, память празднующе, теми молим Тя, спаси душы наша.


Ин тропарь, глас 1.


Иже в законней благодати праведни бывше, младенца Богоданнаго породиша нам Иоаким и Анна. Темже днесь светло торжествует, весело празднующи, Божественная Церковь честную вашу память, славящи Бога, Воздвигшаго рог спасения нам в дому Давидове.


Кондак, глас 2.


Подобен: Вышних ища:


Радуется ныне Анна, неплодства разрешившися соуз, и питает Пречистую, созывающи вся воспети Даровавшаго от чрева ея человеком Едину Матерь и Неискусомужную.





Тропарь преподобному Иосифу, глас 5.


Яко постников удобрение и отцев красоту, милости подателя, разсуждения светильника, вси вернии сошедшеся восхвалим, кротости учителя и ересей посрамителя, премудраго Иосифа, Российскую звезду, молящася Господу, помиловатися душам нашым.


Кондак, глас 8.


Подобен: Взбранной:


Жития треволнения и мятеж мiрский, и страстная взыграния в ничтоже вменив, пустынный гражданин показался еси, многих быв наставник, Иосифе преподобне, монахов собиратель, и молебник верен, чистоты рачитель. Моли Христа Бога, спастися душам нашым.





Тропарь святителю Феодосию, глас 4.


Преудобрен во архиереех, святителю Феодосие, был еси светило твоему стаду, таже преставился еси в вечныя обители. Умоли у Престола Царя славы, избавитися нам от находящих на ны зол, и спастися душам нашым, святе, молитвами твоими.


Кондак, глас 4.


Пастырей Начальнику Христу трудился еси, святителю Феодосие, на пажити духовней питая словесныя твоя овцы, и приял еси от Христа Спаса целебный дар целити от немощи душевныя и телесныя всякаго с верою приходящаго к целебным твоим мощем. Моли, святе, о призывающих имя твое, от наветов вражиих спастися душам нашым.





10. Святых мучениц Минодоры, Митродоры и Нимфодоры.


Тропарь празднику.





Кондак мученицам, глас 4.


Подобен: Вознесыйся:


За Троицу терпеливо страдальчествовавшыя, многокозненнаго врага победисте, братски облекшеся духом. Темже водвористеся с пятьми девами в Небесном, страстотерпицы, чертозе, и со Ангелы Всецарю в веселии непрестанно предстоите.





11. Преподобныя Феодоры Александрийския. Пренесение честных мощей преподобных Сергия и Германа, Валаамских чудотворцев.


{+} Преподобнаго Силуана Афонскаго.


Тропарь преподобней Феодоре, глас 8.


В тебе, мати, известно спасеся:


Кондак, глас 2.


Подобен: Вышних ища:


Тело твое постами изнуривши, бденными молитвами Творца умолила еси о гресе твоем, яко да приимеши совершенное прощение: и прияла еси оставление, путь покаяния показавши.





Тропарь преподобным Сергию и Герману, глас 4.


Евангелия Христова истиннии послушницы явистеся, преподобнии, мiр и вся, яже в нем, яко не сущая, преобидевше любве ради Христовы, и в морский остров вселистеся, и трудолюбно в нем противу невидимых врагов кознем подвизастеся,  постом, бдением же и всенощным стоянием плоти своя духу мудре повинули есте: сего ради от Вседержительныя десницы достойныя венцы прияли есте. И ныне Пресвятей Троице предстояще, молитеся, всеблаженнии отцы, Сергие и Германе, спастися душам нашым.


Ин тропарь, глас 1.


От мiрския молвы бегающе, безмолвия и благочестия рачители, в тихое пристанище Валаама от востока приидосте, и в нем евангельски Христу добродетельми последовавше, на верх совершенства востекли есте: и ныне в торжестве премiрном Богозрением наслаждающеся, всеблаженнии отцы Сергие и Германе, Человеколюбца Бога молите, еже спасти всех нас, благочестно вас почитающых.


Кондак, глас 4.


От мiрскаго жития исшедше, отвержением же мiра Христу последовасте, и достигосте великаго Нева езера, и в нем на острове Валааме всельшеся, равноангельным житием пожили есте: отонудуже веселящеся, прешли есте к Небесным чертогам. И ныне со Ангелы Владычню Престолу предстояще, поминайте нас, чад своих, еже собрали есте Богомудрии, да радостно от души вопием: радуйтеся, Сергие и Германе, отцы преблаженнии.


Тропарь преподобному Силуану Афонскому, глас 2.


Серафимския любве ко Господу пламенный ревнителю и Иеремии, о народе плачущему, усердный подражателю, всеблаженне отче Силуане, ты зову Матере Господа сил внемляй, змия греховнаго мужемудренно изрыгнул еси и в гору Афонскую от суеты мiра удалился еси, идеже в трудех и молитвах со слезами благодать Святаго Духа обильно стяжа. Еюже сердца наша воспламени и с тобою умильно взывати укрепи: Господи мой, Жизнь моя и радосте Святая, спаси мiр и нас от всяких лютых.


Кондак, глас 2.


Смиренномудрия исповедниче предивный и человеколюбия Духом Святым согреваемая доброто, Богу возлюбленне Силуане, о подвизе твоем Церковь Российская радуется, иноцы же горы Афонския и вси христианские людие, веселящеся, сыновнею любовию к Богу устремляются. Егоже моли о нас, равноангельне Боговедче, воеже спастися нам, в горении любве тебе подражающим.





12. Святаго священномученика Автонома. Отдание праздника Рождества Пресвятыя Богородицы.


Тропарь священномученику, глас 4.


И нравом причастник:


Кондак, глас 2:


Подобен: Вышних ища:


Божественна, премудре, непорочне тайноводил еси, жертва приятная был еси, Богоблаженне: Христову бо пил еси чашу, преславне, светильниче всемiрный, моли непрестанно о всех нас.


13. {+} Память обновления храма Святаго Воскресения Христа Бога нашего в Иерусалиме.


Предпразднство Воздвижения Честнаго и Животворящаго Креста Господня. Святаго священномученика Корнилия сотника.


Тропарь обновлению, глас 4.


Якоже вышния тверди благолепие, и нижнюю показал еси красоту святаго селения славы Твоея, Господи, утверди сие во век века и приими наше в нем непрестанно приносимыя Тебе моления Богородицею, всех Животе и Воскресение.


Кондак, глас 4.


Подобен: Явился еси:


Небо многосветлое церковь показася, вся просвещающая верныя, в нейже стояще зовем: сей дом утверди, Господи.





Ин кондак, глас 2.


Подобен: Твердыя:


Обновления духа в сердцах и просвещение внутренним даруй, верою совершающим священная обновления храма дому Твоего, емуже благоволил еси создатися в Твое Божественное Имя, Едине во святых Прославляемый.





Тропарь Кресту, глас 4.


Животворящий Крест Твоея благости, егоже даровал еси нам, недостойным, Господи, Тебе приносим в молитву, спаси град Твой молящийся Богородицею, Едине Человеколюбче.





14. {(+)} ВСЕМIРНОЕ ВОЗДВИЖЕНИЕ ЧЕСТНАГО И ЖИВОТВОРЯЩАГО КРЕСТА ГОСПОДНЯ.


Успение во святых отца нашего Иоанна, архиепископа Константиняграда, Златоустаго.


Тропарь Воздвижению, глас 1.


Спаси Господи, люди Твоя и благослови достояние Твое, победы на сопротивныя даруя, и Твое сохраняя Крестом Твоим жительство.





Кондак, глас 4.


Вознесыйся на Крест волею, тезоименитому Твоему новому жительству, щедроты Твоя даруй Христе Боже, возвесели нас силою Твоею, победы дая нам на сопостаты, пособие имущим Твое оружие мира, непобедимую победу.





15. Святаго великомученика Никиты.


Тропарь, глас 4.


Крест Христов, яко некое оружие усердно восприим, и к борению врагов притекл еси, и за Христа пострадав, последи огнем священную твою душу Господу предал еси: отонудуже и даров исцеления от Него сподобился еси прияти, великомучениче Никито. Моли Христа Бога, спастися душам нашим.


Кондак, глас 2.


Подобен: Вышних ищя:


Прелести посек державу стоянием твоим, и победы приим венец во страдальчествиих твоих, со Ангелы славне радуешися, Никито тезоимените, с ними Христа Бога моли непрестанно о всех нас.





16. {6} Святыя великомученицы Евфимии всехвальныя. Иже во святых отца нашего Киприана, Московскаго и всея России чудотворца.


Тропарь великомученице Евфимии, глас 4.


Агница Твоя, Иисусе:


Кондак, глас 4.


Подобен: Вознесыйся:


Во страдальчестве твоем добре подвизалася еси, и по смерти освящаеши чудес точеньми, всехвальная. Темже твое успение святое поем, верою притекающе в Божественный храм твой, да избавимся недугов душевных и чудес благодать почерпем.





17. Святыя мученицы Софии и трех ея дщерей: Веры, Надежды и Любве.


Тропарь, глас 4.


Торжествует церковь первородных, и свеселится приемля матерь о чадех веселящуюся, яже яко мудрости тезоименитая, тройственным богословским добродетелем равночисленныя породи. Тыя с мудрыми девами зрит уневестившияся Жениху Богу Слову. С нею и мы духовне в памяти их свеселимся, глаголюще: Троицы поборницы, Веро, Любве и Надеждо, в вере, любви и надежди утверждайте нас.


Кондак, глас 1.


Подобен: Гроб Твой, Спасе:


Софии честныя священнейшыя ветви, Вера и Надежда и Любовь, показавшеся, мудрость обуиша еллинскую благодатию, и пострадавше, и победоносицы явившеся, венцем нетленным от всех Владыки Христа увязошася.





18. преподобнаго Евмения, епископа Гортинскаго, чудотворца.


Тропарь, глас 7.


Пощением житие твое украсил еси, нищия возлюбив, и тем раздал еси все имение твое, в добродетелех возсиял еси яко солнце, плачущия утешая и скорбящия веселя, и нам испроси, молимся, молитвами твоими, Евмение отче, от Христа грехов прощение.


Кондак, глас 2.


Подобен: Вышних ищя:


Светом Божественным просветився, всеблаженне, просвещаеши ны, любовию поющыя твое честное и славное и святое, отче, преставление, иерарше Евмение, моли непрестанно о всех нас.





19. Святых мученик Трофима, Савватия и Доримедонта.


{D} Преставление благовернаго великаго князя Феодора и чад его, благоверных князей Давида и Константина, Смоленских и Ярославских чудотворцев.


Тропарь мучеником, глас 8.


В Троице хвалимый Бог, троицу мученик прослави, Трофима и Савватия и Доримедонта: в Того бо веровавше, враги низложиша. Тех молитвами, Христе Боже наш, помилуй нас.


Кондак, глас 8.


Подобен: Яко начатки:


Яко страдальцев основание, и благочестия утверждение, Церковь чтит и славит твое светоносное страдание, приснопеваемый блаженный страдальче, доблемудре славне Трофиме, со страдавшими с тобою, очищение поющым тя испроси, яко непобедим.


Тропарь благоверным, глас 4.


От юности вашея Христове любви прилепившеся, святии, усердно закон и оправдания Того сохранисте: отонудуже и чудесными дарованьми обогатившеся, исцеления источаете: Феодоре, Давиде и Константине, о верою вас почитающих молите Христа Бога, спастися душам нашым.


Кондак, глас 8.


Явистеся светильницы всесветлии, во плоти яко Ангели, яко жизни древеса райская, пощением, бдением и верою возращаеми, процвели есте молитвами вашими, небесныя благодати приемше. Врачеве же крепцы явльшеся исцеляете недугующих души, с верою прибегающих к раце мощей ваших, чудотворцы славнии, Феодоре, Давиде и Константине. Молите Христа Бога, грехов оставление даровати, верою и любовию чтущим память вашу.





20, Святаго великомученика Евстафия и иже с ним.


{D} Святых мученик и исповедник благовернаго князя Михаила и болярина его Феодора, Черниговских чудотворцев.


Тропарь мучеником, глас 4.


Мученицы Твои, Господи:


Кондак, глас 2,


Подобен: Вышних ища:


Страсти Христовы яве подражав и Сего испив усердно чашу, общник, Евстафие, и славы снаследник был еси от Самаго всех Бога приемля с высоты Божественное оставление.


Тропарь благоверным Михаилу и Феодору, глас 4.


Жизнь вашу мученически совершивше, исповедания венцы украсившеся, к Небесным востекосте, Михаиле премудре, с доблим Феодором, молите Христа Бога, Царю сил предстояще, молите без вреда сохранити Отечество наше и люди, по велицей Его милости.


Кондак, глас 8.


Подобен: Взбранной:


Царство земное в ничтоже вменив, славу яко преходящую оставил еси, самозван пришед к подвигом, Троицу проповедал еси пред нечестивым мучителем, страстотерпче Михаиле, с доблим Феодором, Царю сил предстояще, молите без вреда сохранити Отечество наше и люди, да вас непрестанно почитаем.





21. Святаго апостола Кодрата, иже в Магнисии.


{+}Обретение мощей иже во святых отца нашего Димитрия, митрополита Ростовскаго.


Отдание праздника Воздвижения Честнаго и Животворящаго Креста.


Тропарь святителю Димитрию, глас 8:


Православия ревнителю, и раскола искоренителю, Российский целебниче, и новый к Богу молитвенниче, списаньми твоими буиих уцеломудрил еси; цевнице духовная, Димитрие блаженне, моли Христа Бога, спастися душам нашым.


Кондак, глас 8.


Звезду Российскую от Киева возсиявшую, и чрез Новград Северский в Ростов достигшую, всю же страну сию ученьми и чудесы озарившую, ублажим златословеснаго учителя Димитрия, той бо всем вся написа, яже к наставлению, да всех приобрящет, якоже Павел Христу, и спасет правоверием души наша.


Тропарь апостолу, глас 3.


Апостоле святый:


Кондак, глас 8:


Яко священноначальника честна, и страдальца твердейша, вселенная приносит Тебе, Господи, Кодрата апостола, и песньми почитает честную его память, просящи всегда прегрешений оставления тем дароватися, поющым его, Благоутробне.





22. Святаго священномученика Фоки, епископа Синопийскаго. Святаго пророка Ионы. Преподобнаго Ионы пресвитера, отца Феофана, творца канонов, и Феодора, Начертанных.


Тропарь священномученику Фоке, глас 4:


И нравом причастник:


Кондак, глас 6:


Подобен: Еже о нас:


Яко архиерей принося отче жертвы, на конец себе принесл еси жертву живую, свидетельствовав законно о Христе Бозе, от Ангел укрепляемь, и смерть изволяя, сый с вопиющими тебе: прииди, Фоко, с нами, и никтоже на ны.


23. Зачатие честнаго славнаго Пророка, Предтечи и Крестителя Господня Иоанна.


Прославление святителя Иннокентия, митрополита Московскаго.


Тропарь, глас 4:


Первее нераждающая неплоды возвеселися: се бо зачала еси Солнца светильника яве, просвещати имуща всю вселенную, слепотою недугующую. Ликуй, Захарие, вопия со дерзновением: пророк Вышняго есть, хотяй родитися.


Кондак, глас 1.


Подобен: Лик ангельский:


Веселится светло Захария великий, со всеславною Елисаветою сопружницею, достойно зачинающи Иоанна Предтечу: егоже Архангел благовести радуяся, и человецы достодолжно почтим, яко таинника благодати.


24. {6} Святыя первомученицы и равноапостольныя Феклы.


Преподобнаго Никандра, пустынножителя, Псковскаго чудотворца.


Тропарь равноапостольной Фекле, глас 4:


Словесем Павловым научившися, богоневестная Фекло, и верою утвердившися от Петра, богозванная первомученица явилася еси и первострадальница в женах: возшла еси на пламень, яко на место благоцветущее, звери и юнцы устрашишася тебе, вооружися бо крестом. Тем моли, всехвальная, Христа Бога, спастися душам нашым.


Кондак, глас 8.


Подобен, глас 8.


Девства добротою просияла еси, и мученичества венцем украсилася еси, апостольству вверяешися дево, яко преславная: и огня убо пламень в росу преложила еси, юнца же ярость молитвою твоею укротила еси, яко первострадальная.


Ин кондак, глас 2.


Подобен: Вышних ища:


Уязвивши твое сердце, добродево, любовию Христовою, обручника временнаго яко небрегома преобидела еси и на огнь дерзнула еси: зверей же уста заградила еси, и спасшися от них прилежаше Павла ищущи, Фекло первострадальная.


Тропарь преподобному Никандру, глас 4.


Глас Божественный, иже во Евангелии, услышав, преподобне отче Никандре: приидите ко Мне, вси труждающиеся и обремененнии и Аз упокою вы, и прием крест, последовал еси Христу: мiр оставль, в пустыню вселился еси, пощением же и бдением небесный дар восприим, и души недужных, приходящих к тебе в верою, исцеляеши. Темже и со Ангелы срадуется, преподобне, дух твой.


Кондак, глас 1.


Яко лучу тя солнечную Христос показа, преподобне: сияеши бо в земли Российстей чудес благодатию, и отгоняеши тьму страстей же и скорбей от приходящих к тебе с верою. Темже почитаем твою память, Никандре отче наш, и вопием ти: радуйся, пустынножителей красото, и стране нашей похвала и утверждение.





25. Преподобныя Евфросинии.


{+)} Преставление преподобнаго Сергия, игумена Радонежскаго, чудотворца.


Тропарь преподобней Евфросинии, глас 8.


В тебе, мати, известно спасеся:


Кондак, глас 2.


Подобен: Вышних ища:


Вышнюю жизнь возжелевши получити, дольнюю сладость тщательно оставила еси, и самую себе смесила еси посреде мужей, краснейшая: Христа бо ради, Жениха твоего, о обручнице привременном небрегла еси.


Тропарь преподобному Сергию, глас 4


Иже добродетелей подвижник, яко истинный воин Христа Бога, на страсти вельми подвизался еси в жизни временней, в пениих, бдениих же и пощениих образ быв твоим учеником: темже и вселися в тя Пресвятый Дух, Егоже действием щедро украшен еси. Но яко имея дерзновение ко Святей Троице, поминай стадо, еже собрал еси, мудре, и не забуди, якоже обещался еси, посещая чад твоих, Сергие преподобне, отче наш.


Кондак, глас 8.


Подобен: Взбранной:


Христовою любовию уязвився, преподобне, и Тому невозвратным желанием последовав, всякое наслаждение плотское возненавидел еси, и яко солнце Отечеству твоему возсиял еси: тем и Христос даром чудес обогати тя. Поминай нас, чтущих пресветлую память твою, да зовем ти: радуйся, Сергие Богомудре.


{+)} Преставление святаго Апостола и Евангелиста Иоанна Богослова.


{+)} Прославление святителя Тихона, Патриарха Московскаго и всея Руси.


Тропарь, глас 2


Апостоле, Христу Богу возлюбленне, ускори избавити люди безответны, приемлет тя припадающа, Иже падша не перси Приемый: Егоже моли, Богослове, и належащую мглу языков разгнати, прося нам мира и велия милости.


Кондак, глас 2.


Подобен: В молитвах:


Величия твоя, девственниче, кто повесть? Точиши бо чудеса, и изливаеши исцеления, и молишися о душах наших, яко Богослов и друг Христов.


Тропарь святителю Тихону, глас 1.


Апостольских преданий ревнителя и Христовы Церкве пастыря добраго, душу свою за овцы положившаго, жребиим Божиим избраннаго Всероссийскаго Патриарха Тихона восхвалим и к нему с верою и упованием возопиим: предстательством святительским ко Господу Церковь Русскую в тишине соблюди, расточенная чада ея во едино стадо собери, отступившия от правыя веры к покаянию обрати, страну нашу от междуусобныя брани сохрани и мир Божий людем испроси.


Кондак, глас 2.


Тихостию нрава украшен, кротость и милосердие кающимся являяй, во исповедании православныя веры и любве ко Господу тверд и непреклонен пребыл еси, святителю Христов Тихоне. Молися о нас, да не разлучимся от любве Божия, яже о Христе Иисусе, Господе нашем.


27. Святаго мученика Каллистрата и дружины его.


{6} Преподобнаго Савватия, Соловецкаго чудотворца.


Тропарь мучеником, глас 4


Мученицы Твои, Господи:


Кондак, глас 4.


Подобен: Явился еси:


Всяк труд днесь Церковь совершающи, святии, восхваляет таинственно, яко за ны страдальчествовавшыя мученицы Божественнии, добропобеднии, всемудрии.





Ин кондак, глас 4


Подобен: Вознесыйся:


Многообразныя раны претерпевше, и венцы от Бога яве приимши, о нас молитеся, блаженнии, Христу, память всепразднственную вашу совершающих, величайший Каллистрате, со страдавшими с тобою, еже умирити паству и люди: Той бо есть верных утверждение.


Тропарь преподобному Савватию, глас 3.


Удалився мiра и водворився в пустыню, добрым подвигом подвизался еси, злостраданием и вниманием и молитвами: отонудуже и по смерти источаеши исцеления, Савватие, отче наш, моли Христа Бога, спастися душам нашым.


Кондак, глас 2


Житейския молвы отбег, вселился еси в морский остров, мудре, и крест твой взем, Христу последовал еси, в молитвах, и во бдениих, и в пощениих злостраданьми плоть твою изнуряя. Тем был еси преподобных удобрение: сего ради любовию память твою празднуем, преподобне Савватие, моли Христа Бога непрестанно о всех нас.


28. {+} Преподобнаго Харитона Исповедника. Собор преподобных отцев Киево-Печерских, в Ближних пещерах.


Тропарь преподобному Харитону, глас 8.


Слез твоих теченьми:


Кондак, глас 2.


Подобен: В молитвах:


Насладився, Богомудре, воздержания, и плоти твоея вожделения обуздав, явился еси верою возращаемь, и яко жизни древо посреде рая процвел еси, Харитоне всеблаженне, священнейший.


Тропарь преподобным отцем, глас 2.


Егда снидосте во гробы и самех себе заключисте, тогда страсти умертвивше плотския, спогребостеся Христу, богоноснии, и диавольския в подземных разрушисте ограды: сего ради Ангели венцы с небес вам подают.


Кондак, глас 8.


Отцы всечестнии, личе Богокрасный, чудес многих источницы, мvро источающии, сокровища краснобогатая Господня, в земли сокровенная, не престайте, молим вы, о нас молитися ко Господу, да зовем вам: радуйтеся, всему мiру светильницы.


29. {6} Преподобнаго Кириака отшельника.


Тропарь, глас 1.


Пустынный житель и в телеси Ангел:


Кондак, глас 8.


Подобен: Взбранной:


Яко поборника крепкаго и заступника, чтущи тя священная Лавра всегда, празднует летне памяти: но яко имея дерзновение ко Господу, от врагов находящих соблюди ны, да зовем: радуйся, отче треблаженне.


30. Святаго священномученика Григория, просветителя Великия Армении.


{D} Преподобнаго Григория, иже на Пелшме реце.


{6} Иже во святых отца нашего Михаила, перваго митрополита Киевскаго и всея России, чудотворца.


Тропарь священномученику Григорию, глас 4.


И нравом причастник:


Кондак, глас 2.


Подобен: Твердыя:


Благославнаго и священноначальника вси, яко страдальца истины, днесь вернии в песнех и песнопениих восхвалим, бодраго пастыря и учителя, Григория, всемiрнаго светильника и поборника: Христу бо молится, еже спастися нам.


Тропарь преподобному Григорию, глас 8.


Любовию Христовою Богомудре просветився, добродетельми облистал еси, и всякое наслаждение плотское возненавидев, и в пустыню вселився, в нейже вельми подвизался еси в жизни сей временней в пениих и во бдениих, и в пощениих: сего ради и Христос даром чудес обогати тя. Но поминай нас, чтущих пресветлую память твою, преподобне отче Григорие, и моли Христа Бога, спастися душам нашым.


Кондак, глас 8.


Христовою любовию уязвився, преподобне, и тому невозвратным желанием последовал еси, всякое плотское желание возненавидев, и в пустыню вселився, в ней вельми подвизался еси. Тем и Христос даром чудес обогати тя, поминай нас, чтущих пресветлую память твою, да зовем ти: радуйся, преподобне Григорие, отче наш.


Тропарь святителю Михаилу, глас 4.


Днесь пророчествие во апостолех первозваннаго исполнися, се бо на сих горах возсия благодать и вера умножися: и иже неверием обветшавшии, Божественною купелию отродишася, и быша люди новоизбраннии, царское священие, род свят, Христово стадо: Емуже ты первый пастырь явился еси, яко первее крещением послуживый. И ныне, предстоя владыце Христу Богу, моли, всем сыном Российским спастися: имаши бо дерзновение, яко иерарх Божий и священнослужитель.


Кондак, глас 2.


Моисей вторый России явился еси, отче, пренесый мысленный виноград от египетского идолослужения в землю, пророчествием предувиденную: будет, рече, утверждение веры на земли, и на версех киевских превознесется паче ливана плод, питающ мiра всего: от негоже вкусивше, ублажаем тя, Михаиле, Божий святителю.











